
KICHIK BIZNES VA 
XUSUSIY TADBIRKORLIKNI 
RIVOJLANTIRISHNING 
NAZARIY ASOSLARI 
VA MAMLAKATIMIZDA 
YARATILGAN SHART-
SHAROITLAR

Toshkent davlat iqtisodiyot universiteti
O‘qituvchisi Kaxorova Zamira Safaralievna
zamirakahharova2@gmail.com

Annotatsiya: Maqolada mamlakatimizda iqtisodiy sohada olib borilayotgan islohotlar, kichik biznes va tadbirkorlikni 
mohiyati, ularni qo‘llab-quvvatlash shart-sharoitlari, tadbirkorlik reytingi, kuchli raqobatchilik muhitini yaratish haqida so‘z 
borgan.

Kalit soʻzlar: Iqtisodiyot, kichik biznes, tadbirkorlik, real daromad, ijtimoiy-itisodiy taraqqiyot, imtiyoz, preferensiyalar, 
fermer xo‘jaligi, aholi soni, aholi turmush darajasi, bozor, iste’mol, ehtiyoj, ishlab chiqarish, xo‘jalik. 

Abstract: The article discusses the reforms being carried out in the economic sphere in our country, the essence of small 
business and entrepreneurship, the conditions for their support, the entrepreneurship rating, and the creation of a strong 
competitive environment.

Key words: Economy, small business, entrepreneurship, real income, socio-economic development, benefits, preferences, 
number of farm households, standard of living of the population, market, consumption, demand, production, economy.

Аннотация: В статье рассматриваются реформы, проводимые в экономической сфере в нашей стране, сущность 
малого бизнеса и предпринимательства, условия их поддержки, рейтинг предпринимательства, создание сильной 
конкурентной среды.

Ключевые слова: Экономика, малый бизнес, предпринимательство, реальные доходы, социально-экономическое 
развитие, льготы, преференции, сельское хозяйство, население, уровень жизни, рынок, потребление, потребность, 
производство, экономика.

K I R I S H
Mamlakatimizda ijtimoiy-iqtisodiy soha va tarmoqlarda amalga oshirilayotgan keng ko‘lamli islohotlar 

jarayonida kichik biznes va xususiy tadbirkorlikni qo‘llab-quvvatlashga va ular uchun yanada qulay shart-sharoit 
yaratishga alohida e’tibor ajratilmoqda. Kichik biznes va xususiy tadbirkorlikni rivojlantirish orqali xalqning 
turmush darajasini yaxshilash, aholining real daromadlarini oshirish va bandligini ta’minlash bugungi kunning 
ustuvor vazifalaridan biri hisoblanadi. O‘zbekistonda ijtimoiy-iqtisodiy taraqqiyotni ta’minlashda tadbirkorlikni 
rivojlantirish muhim yo‘nalish sifatida belgilab olingan. O‘zbekiston Respublikasi Prezidentining 2022-yil 
28-yanvardagi PF-60-sonli Farmoni bilan tasdiqlangan 2022–2026-yillarga mo‘ljallangan yangi O‘zbekistonning 
taraqqiyot strategiyasida tadbirkorlik subyektlarining doimiy daromad manbalarini shakllantirish uchun sharoitlar 
yaratish, xususiy sektorning yalpi ichki mahsulotdagi ulushini 80 foizga va eksportdagi ulushini 60 foizga 
yеtkazish, 2026-yilga borib tadbirkorlik subyektlariga soliq yuklamasini yalpi ichki mahsulotning 27,5 foizidan 
25 foizi darajasiga kamaytirish mamlakat iqtisodiyotini barqaror rivojlantirishning zaruriy shartlari sifatida e’tirof 
etilgan [1].



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T2025-yil, mart.  № 3-son.

https://yashil-iqtisodiyot-taraqqiyot.uz 959

M A V Z U G A  O I D  A D A B I Y O T L A R  S H A R H I
Mavzuga oid adabiyotlarni tahlil, keng ko‘lamli islohotlar jarayonida kichik biznes va xususiy tadbirkorlikni 

qo‘llab-quvvatlash va ular uchun yanada qulay shart sharoit yaratish orqali xalqning turmush darajasini 
yaxshilash, aholining real daromadlarini oshirish va bandligini ta’minlash orqali ijobiy natijalarga erishish 
mumkinligini ko‘rsatadi.

Mamlakatimizda iqtisodchi olimlaridan S.S.G‘ulomovning “Tadbirkorlik va kichik biznes” nomli o‘quv 
qo‘llanmasida Kichik biznesning iqtisodiy o‘sishga ta’siri ifodalaydigan fikrlar keltirilmagan bo‘lsa-da, unga 
yaqin fikrlar bildirilgan [2]. Tadbirkorlik muhitiga ichki va tashqi omillarning ta’siri va ularning o‘zgaruvchanligi 
to‘g‘risida qisqa fikr berilgan. 

B.Yu. Xodiev, M.S. Qosimova, A.N. Samadov kabi iqtisodchilarning mulohazalariga ko‘ra “...tadbirkorlik 
muhiti asosan quyidagi to‘rtta omil: huquqiy, siyosiy, ijtimoiy va iqtisodiy omillarning o‘zaro bog‘liqligi natijasida 
amalga oshiriladi” [3]. 

U.V.Gafurov o‘zining ilmiy ishlarida kichik biznes va tadbirkorlikni davlat tomonidan tartibga solish, 
ishbilarmonlik muhitini kengaytirishga doir masalalarga e’tibor qaratgan [4].

Xorijlik olimlardan Y.Shumpetar fikricha, “iqtisodiy o‘sishning negizida tadbirkorni ishlab chiqarish omillarini 
yangi kombinatsiyasini ishlatishga, qo‘llashga bo‘lgan intilishi yotadi va bu intilishning natijasi innovatsiya, 
yangiliklar hisoblanadi” [5].

R.Xizrich tadbirkorlik–bu qiymatga ega bo‘lgan yangilik yaratish jarayoni bo‘lib, vaqt va ishchi kuchini 
o‘zlashtiradi, o‘ziga moliyaviy, ma’naviy-ijtimoiy javobgarlikni qabul qilishga, shaxsiy manfaatni qanoatlantirishga 
va ma’lum daromad olishga olib keladi deb ta’riflagan [6].

Yuqorida keltirilgan manbalarda kichik biznes va xususiy tadbirkorlikning mohiyati va zaruriyati keltirilgan 
hamda bugunki kunda ham dolzarbligini yo‘qotmagan. Shuning uchun, respublikamizda kichik biznesni 
rivojlanish tendensiyalarini aniqlash va baholash, iqtisodiyot va mulk sektorlari rivojlanishidagi o‘zaro aloqalar 
hamda nomutanosibliklarni aniqlash, kichik biznesni rivojlantirishdagi institutsional o‘zgarishlarni ilmiy tahlil 
etgan holda ustuvor yo‘nalishlarini aniqlash kabi ilmiy-nazariy muammolar, monopoliyaga qarshi kurashish 
siyosati, kabi ilmiy-amaliy muammolarni hal qilish va amaliy tatbiq etishga haqiqiy zarurat tug‘ilmoqda.

T A D Q I Q O T  M E T O D O L O G I YA S I
Tadbirkorlik faoliyatini to‘g‘ri tashkil etish va boshqarish tadbirkorlikning rivojlanishi uchun zarur shartlardan 

biri hisoblanadi shu sababli mavzuni yoritishda, tadbirkorlik borasidagi nazariy qarashlar umumlashtirildi va 
tahlili keltirildi, induksiya va deduksiya usullari hamda statistik ma’lumotlarni guruhlash, abstraksiyalash va 
boshqa usullaridan foydalanildi. 

T A H L I L  V A  N A T I J A L A R
Hozirgi davrda mamlakatimizning bozor iqtisodiyoti munosabatlari sharoitida yangilanishi hamda barqaror 

taraqqiyot yo‘lidan izchil harakat qilishini ta’minlash borasidagi muhim va ustuvor masalalardan biri kichik 
biznes va xususiy tadbirkorlikni rivojlantirish hisoblanadi. 

Tadbirkorlik–bu iqtisodiy faoliyatning alohida turi bo‘lib, uning zamirida mustaqil, muayyan tashabbus, 
javobgarlik, tadbirkorlik g‘oyasiga asoslangan, foyda olishga yo‘naltirilgan, maqsadga muvofiq faoliyatdir. 

Tadbirkorlik faoliyati (tadbirkorlik) tadbirkorlik faoliyati subyektlari tomonidan qonunchilikka muvofiq 
amalga oshiriladigan, o‘zi tavakkal qilib va o‘z mulkiy javobgarligi ostida daromad (foyda) olishga qaratilgan 
tashabbuskorlik faoliyatidir [7].

Tadbirkorlik iqtisodiy faollikning alohida turi bo‘lib, uning boshlang‘ich bosqichi, odatda, fikrlash faoliyati 
(innovatsion yoki oddiy g‘oya) yoki uning natijasi bilan bog‘langan bo‘ladi. Tadbirkorlik yangilik kiritish, tovar 
ishlab chiqarish faoliyatini o‘zgartirish yoki korxonani (shu jumladan, kichik korxonani) tashkil qilish bilan 
tavsiflanadi. 

Tadbirkor o‘z iste’molchilarini shakllantirishda quyidagi asosiy omillarni hisobga olishi kerak:
tovar yoki xizmatlarning sifati;
tovar yoki xizmatlarning narxi;
tovarning yangiligi va uning xaridor manfaatiga mos kelishi;
tovarning tashqi ko‘rinishi, uning xaridor talablariga mosligi;
sotuvdan keyingi servis xizmatlaridan foydalanish imkoniyati;
tovarning qabul qilingan umumiy yoki davlat standartlariga mosligi va hokazo.
Tadbirkorning shaxsiy qobiliyatlari, imkoniyatlari va ishga doir sifatlari tadbirkorlikning harakatlantiruvchi 

kuchi bo‘ladi. Tadbirkorning ishga doir sifatlari quyidagi tamoyillarga asoslanadi, jumladan bozorning tovarlar va 
xizmatlar bilan ta’minlanish darajasini tahlil qilish yo‘li bilan iqtisodiy xo‘jalik tizimida o‘z o‘rnini topish; shaxsiy 

ishlab chiqarish tuzilmasini yaratishga tayyorlik qobiliyati; marketing tadqiqotlari tashkil qilish va dastlabki 
tadbirkorlik hisob-kitoblarini amalga oshirish; tadbirkorlik loyihasini amalga oshirishda rahbarlikni to‘g‘ri yo‘lga 
quyish;  yangi texnik, texnologik g‘oyani birinchi bo‘lib hayotga tatbiq etish hamda ushbu g‘oyadan amalda 
foydalanish, undan qanday yakuniy natija, mahsulot yoki xizmatlar olish mumkinligini tasavvur qila olish. 

Ijodkorlik tadbirkorni ta’riflashda asosiy mezon bo‘ladi, tadbirkor boshqa ijodkor kishilar tomonidan amalga 
oshirilgan kashfiyotlar, topilmalardan qanday qilib samarali foydalanish va shu orqali foyda olishni ko‘ra olishi 
kerak.

Tadbirkorlikda boshqaruv faoliyati bilan shug‘ullanayotgan menejerlar o‘z vazifalarini, ularni bajarish 
yo‘llari va samarali usullarini juda yaxshi darajada bilishlari va amal qilishlari muhim hisoblanadi. Zamonaviy 
boshqaruv tamoyillari va usullarini keng joriy etish orqali tadbirkor o‘z foydasini oshirish imkoniyatiga ega bo‘ladi. 
Iqtisodiyotni modernizatsiyalash va divesifikatsiyalash sharoitda mamlakatimizdagi tadbirkorlik subyektlari 
uchun mos keluvchi boshqaruv tamoyillarini ishlab chiqish muhim hisoblanadi. Tadbirkor boshqaruv faoliyati 
amalga oshirilishi tartibining avvaldan o‘rnatilishi va unga rioya qilinishini ta’minlashi, boshqaruv vositalaridan 
foydalanish tartibini bilsagina boshqaruv samarasi amalda ko‘rinadi.  

Shularni hisobga olagn holda, xususiy tadbirkorlik va kichik biznesning bozor muhitida faoliyat ko‘rsatishida 
tadbirkorlik faolligini baholash uslubiyotini, mezoni, ko‘rsatkichlari, xususiy tadbirkorlikning rivojlanish 
holati va istiqbollarini aniq ifodalovchi ishlanmalar yaratish, tadbirkorlik faoliyatiga ta’sir etuvchi omillarni 
asoslash, tadbirkorlik faoliyatini rivojlantirish yo‘nalishlarini aniqlash muhim ilmiy tadqiqotlardan bri sanaladi. 
Mamlakatimizda kichik biznes va xususiy tadbirkorlik yildan-yilga rivojlanib bormoqda jumladan prezident 
administratsiyasi huzuridagi statistika agentligi ma’lumotlariga ko‘ra 2020-yilda 373382 tadbirkorlik subyektlari 
faoliyat ko‘rsatgan bo‘lsa, 2024-yilda mamlakatimizda 390898 tadbirkorlik subyektlari faoliyat ko‘rsatgan yoki 
ularni miqdorining ortishi 104 foizga ortganligini ko‘rishimiz mumkin 1-rasm.

1-rasm. Mamlakatimizda faoliyat ko‘rsatayotgan tadbirkorlik subyektlari to‘g‘risida ma’lumot 2024-yil 1-iyul 
holatiga.

Mamlakatimizda faoliyat ko‘rsatayotgan tadbirkorlik subyektlari soni 2021-yilda 79833 taga ortgan bo‘lsa, 
2022-yilda 44078 taga ortgan, 2023- yilda 82642 taga kamaygan va 2024-yilda 23753 taga kamayganligini 
ko‘rishimiz mumkin. 

Mamlakatimiz iqtisodiy rivojlanishi mavjud tadbirkorlik subyektlari va ular tomonidan ishlab chiqarilgan 
tovarlar va xizmatlar miqdoriga bog‘liq hisoblanadi, shu sababli tadbirkorlik subyektlari sonining kamayishi va 
ularning ishlab chiqarishi orasidagi bog‘liqlikni tahlil qilish maqsadga muvofiq hisoblanadi.

 Prezident adminstratsiyasi huzuridagi statistik aagentligining ma’lumotlariga ko‘ra 2020-yildan 
2024-yilgacha bo‘lgan muddatda tadbirkorlik subyektlari tomonidan ishlab chiqrish va xizmat ko‘rsatish hajmi 
ularning sonining kamayishidan qat’iy nazar ortib borish xususiyatiga ega bo‘lgan 1-jadval. 

1-jadval. Tadbirkorlik subyektlari faoliyati xajmi (mlrd. so‘m).

Faoliyat turlari 2020y 2021y 2022y 2023y 2024y

Sanoat ishlab chiqarish va 
xizmat ko‘rsatish 103020,8 124907,9 143892,7 177892,0  286675,2

Qishloq xo‘jaligi 253238,2  304452,1   344134,5  403038,6  444330,2

Xizmat ko‘rsatish 114052,7  147061,6   181245,0    369378,4 466461,8

Import 10943,3  11533,5  15216,8  19527,8  18963,9

Eksport 3100,9  3335,2  6157,5  6938,3    8973,3

2022-2024-yillar davomida tadbirkorlik subyektlari soni kamaygani bilan bir vaqtda tadbirkorlik sub’ektlari 
tomonida ishlab chiqarilgan va ko‘rsatilgan xizmatlar hajmi sanoatda, qishloq xo‘jaligida va xizmat ko‘rsatish 
tarmoqlarida xam ortib borganligini ko‘rishimiz mumkin. 

Tadbirkorlikni qo‘llab – quvvatlash va yanada rivojlantirish maqsadida Prezidentimiz tomonidan 2024-yil 
23-yanvardagi PQ-39-son qarori imzolangan bo‘lib, 2024-yil 1-fevraldan “Tadbirkorlik subyektlarining barqarorlik 
reytingi” joriy etilishi ko‘rsatilgan. Shu qaror asosida bugungi kunda Reyting natijalari Soliq qo‘mitasining 
“Tadbirkorlarning barqarorlik reytingi” elektron platformasida avtomatik tarzda (onlayn) shakllantirilib, Savdo-
sanoat palatasining rasmiy veb-saytida e’lon qilib borilmoqda 2-jadval.

2-jadval. Reyting doirasida tadbirkorlik sub’ektlari quyidagi toifalarga ajratildi [8].

Barqarorlik darajasi Reyting koʻrsatkichi Subyekt soni
11.08.2024-yil holatiga Baho

Yuqori

AAA 1 282 ta 96-100 ball

AA 3 078 ta 91-95 ball

A 4 430 ta 86-90 ball

Oʻrta

BBB 19 790 ta 76-85 ball

BB 38 748 ta 66-75 ball

B 60 381 ta 56-65 ball

Qoniqarli

CCC 37 252 ta 51-55 ball

CC 142 212 ta 36-50 ball

C 109 593 ta 26-35 ball

Quyi D 130 250 taga kamaygan 25 ballgacha

Tadbirkorlar Reytingini aniqlashda 23 ta mezon belgilangan. Ular 3 guruhga bo‘linadi. Jumladan, umumiy 
ko‘rsatkichlar 10 ta, ballarni kamaytiruvchi ko‘rsatkichlar 9 ta va qo‘shimcha ball beruvchi ko‘rsatkichlar 4 ta.

Mamlakatimizda mavjud tadbirkorlik subyektlari reyting ko‘rsatkichlari asosida rag‘batlantirib boriladi 
jumladan, “AAA” toifadagi tadbirkorlik subyektlari uchun: soliq tekshiruvlari o‘tkazilmaydi (jinoiy ishlar doirasida 
o‘tkaziladigan tekshiruvlar bundan mustasno); QQS summasi o‘rnini qoplash (qaytarish) bir kun muddatda 
tekshiruvlarsiz amalga oshiriladi. “AA” va undan yuqori toifadagi tadbirkorlik subyektlari uchun: 4 va 5-toifadagi 
tumanlarda faoliyat yuritayotgan tadbirkorlik subyektlariga boʻlib-boʻlib toʻlash sharti bilan sotilgan davlat aktivlari 
va qishloq xo‘jaligiga mo‘ljallanmagan yеr uchastkalari bo‘yicha dastlabki to‘lov summasi 35 foizdan kam 
bo‘lgan hollarda qolgan summani bo‘lib-bo‘lib to‘lash muddati miqdoridan qat’iy nazar, 7 yil (teng ulushlarda) 
etib belgilangan. Shu bilan birgalikda reyting natijalariga ko‘ra soliq va bojxona imtiyozlari, subsidiya va 
preferensiyalar taqdim etish tartibi belgilangan.

X U L O S A  V A  T A K L I F L A R
Yuqorida keltirilgan ma’lumotlar tahlili shuni ko‘rsatadiki, keyingi yillarda mamlakatimizda kichik biznes 

va xususiy tadbirkorlikni rivojlantirishda ularning imkoniyatlaridan to‘liq foydalanish, kichik korxonalarga 
innovatsiyalarni joriy etishni rag‘batlantirishga qaratilgan yangi tizimning ishlab chiqilishi maqsadga muvofiq. Bu 
turdagi islohot dasturlariga ustuvorlikning qaratilishi mamlakatimizda kichik innovatsion biznesni rivojlantirish 
makroiqtisodiy barqarorlikka erishish uchun zamin yaratadi. Kichik biznes bozor iqtisodiyotida xo‘jalik yuritish 
shakli sifatida mulkchilikning har qanday shaklini inkor etmaydi. Kichik biznes mulkiy tavsifiga ko‘ra murakkab 
xo‘jalik yuritish shakli hisoblanib, mulkchilikning mavjud barcha shakllariga asosan tashkil qilinib, faoliyat 
yuritishi mumkin. Bozor iqtisodiyotida rivojlangan mamlakatlar tajribasi turli mulk shakllariga asoslangan kichik 
biznes subyektlaridan faqat xususiy mulkchilikdagi shunday korxonalar faoliyati birmuncha samarali ekanligini 
ko‘rsatadi.

